Marcin Melon – III miejsce w konkursie „Jednoaktówka po śląsku 2017”

Łysek z pokładu Idy kontra ôszkliwe zombioki

ekologiczno ballada, kōncek science, wiyncyj fiction
GRAJŌM: 

KARLIK, KAROLINKA (archetypiczno pora ślōnskich zolytnikōw)

STARZYK (kery wszysko wiy, ino tedy ôwdy cosik mu sie pokićko we gowie)

ŁYSEK Z POKŁADU IDY (vel Zombie-killer)

Ślōnsk, rok 2095. Kajś, kaj piyrwyj była gruba. Cosik wele sto lot po katastrofie, na kero godajōm „Srogi Maras We Lufcie”.

                                                      BINA PIYRSZO

Je ciyma. STARZYK siedzōm na zeslu, majōm zawarte ślypie. Wele zesla kofer. KARLIK włazi na bina.
KARLIK: 

           Starzyku, sōm żeście kajś tukej? Oupa? Bo chca sie siednōnć, ino psinco widza. Starzyku, eli siedzicie na zeslu, to godejcie cosik. Niy chca wom zaś zicnōnć na klin. Oupa! Jo siadōm!
Po ciymoku poradził znojś zesel, pomacoł i siado, prawie STARZYKOWI na klin.
STARZYK:

               Jerōna, czyś ty ôgupioł? Niy widzisz, co jo tukej siedza?!

KARLIK: 

            Przeca sztyry razy żech sie wos pytoł, kaj żeście sōm. Niy umicie normalnie ôdpedzieć, jak sie wos pytajōm?

STARZYK: 

             No i po jakiymu sie tak ciepiesz choby sagi w pokrziwach? Dyć żech ino na chwila usnoł, toch cie niy słyszoł.

KARLIK: 

             Wyście sōm richtiś guchy, tela wom powiym…

STARZYK: 

                A tyś je ślepy!

KARLIK: 

             Dyć dobrze wiycie, co bezma kożdy z nos je ślepy terozki, kej tela lot już siedzymy tukej durś po ciymoku!

KAROLINKA (włazi na bina): 

                    Karliku! Jeżeś sam? Starzyku? Kogoś żech słyszała godać. Starzyku, siedzicie na zeslu? Bo jak siedzicie, to godejcie. A jak niy, to jo sie siedna.

KARLIK: 

            Niy siadej, starzyk siedzōm na zeslu. (do STARZYKA) A terozki po jakiymu psinco godocie, kej Karolina sie wos pyto? Dyć już niy nynocie. Jakbych niy pedzioł Karolinie, toby tyż na wos wlazła.

STARZYK: 

            No, richtiś, ôd takij pierōnowyj utropy żeś mie wyretowoł! Ciś ty, mamlasie, zowdy sie musisz wyrychlić…

KAROLINKA: 

               Starzyku, jak wy siedzicie na zeslu, to jo sie siedna na ryczce. Moga, ja? Karlik, po jakiymu ciebie dzisiej niy było we szkole?

KARLIK (znerwowany): 

                   A fto pedzioł profesorce, co mie niy ma? Pierōńskie konfidynty!

KAROLINKA: 

                 Niy lyj sie żurym! Dyć my  sōm już na trzecim roku. Profesorka poradzōm i po ciymoku zmiarkować, fto prziszoł, a fto niy. Jak ciebie niy ma, to zowdy je mynij larma.

KARLIK: 

            Te, a ô czym była godka dzisiej?

KAROLINKA: 

                   Profesorka ôsprowiali nom ô historii Ślonska, ô tym Srogim Marasie i ô tym, po jakiymu sto lot tymu musieli my wszyscy ślyź tukej na dōł, coby żyć po ciymoku.

KARLIK: 

          Kery to już roz? Durś ô tym kożdy godo, a psinco z tego mōmy. I tak ôstanymy tukej na dole…

STARZYK: 

           Jo sie jeszcze poradza spōmnieć, jak to było za bajtla, kej my żyli na wiyrchu. Pamiyntōm słońce i normalny luft, kerym my piyrwyj dychali…

KARLIK: 

           Co wy fandzolicie?! Dyć wy tego ani niy śmiycie pamiyntać! Musielibyście być ze sto lot stary!

STARZYK: 

               A skōnd ty wiysz, wiela jo mōm lot? Możno jo sōm pamiyntōm, a możno pamiyntōm, co mie mōj starzyk godali. Jak chcecie, to jo wom moga tyż poôsprowiać.

KARLIK: 

         Oupa, niy gorszcie sie, nale wyście niy sōm nojbardzij wiarygodne źrōdło wiedzy historycznyj.

STARZYK: 

        Dyć niy byda ci, synek, godoł żodnych berōw ani bojkōw. Jo pamiyntōm, jak to sie napoczło wszysko. Nojprzōd był tyn smog…

KARLIK: 

       Ja, ja, smok, aha… Terozki bydziecie fandzolić ô drachach. I wy padocie, co niy bydziecie ôsprowiać bojek…

STARZYK: 

               Synek, godōm ci prowda, jak było. Napoczło sie ôd tego smoga. Skuli tego, co ludzie chcieli być chytre i kożdy hajcowoł u siebie we piecu hasiami, bele ino trocha uszporować na wōnglu. Wtynczos napoczła sie epoka Srogigo Marasu. Ludzie coroz to ciynżyj miyli dychać, luft szkroboł cie we chyrtoniu, z ôczów płaczki ci leciały. Psinco żeś widzioł. Niyftorzy mieli nadzieja, co polityki im pomogōm…

KAROLINKA: 

                No i co? Pomogli?

STARZYK (chichro sie ze sarkazmym): 

              Ja! Na nich zowdy szło sie spuścić! Pedzieli, co momy utropa. TE-O-RE-TY-CZNO! Zaczym sie pomiarkowali, prziszło ku srogij katastrofie. Ludzie boli sie wyłazić z doma skuli Marasu we lufcie. Yntliś zaczli sie kajś tracić. Wtynczos pokapowali my sie, co wroz ze Marasym prziszły sam na Ślōnsk… zombioki!

KAROLINKA: 

                   Jezderkusie, jo sie boja zombioków!

STARZYK: 

                 Kożdy sie ich boł! Jak żeś ino wylazła z doma, to żeś ani niy poradziła pedzieć, fto na ciebie cichtuje za winklym. Nojprzōd napoczły sie ludziom tracić tasze i inksze rzeczy, kere ôstowiali bele kaj. Nale wtynczos zaczli sie tracić tyż ludzie. Taki zombiok cie chycił i już cie żodyn wiyncyj niy widzioł. A te zombioki to łaziły tak, o, dejcie pozór…. (STARZYK łazi naôbkoło biny z wystoparczonymi rynkami, choby zombie)

KARLIK: 

         Oupa, niy wysilejcie sie, i tak wos żodyn niy widzi. Pamiyntocie, co sto lot tymu śleźli my na gruba i terozki żyjymy tukej po ciymoku? Bezma kożdy z nos już downo je ślepy.

KAROLINKA: 

             Nale, tak po prowdzie, to po jakiymu my sam siedzemy po ciymoku? Dyć szło by trocha poświycić sztrômym, pra?

STARZYK: 

            A na pierōn? Co je tukej do ôglōndanio? Te pora chodnikōw i te pora izbōw? Dyć kożdy je zno na pamiynć.

KARLIK: 

        Te, Karolina, a kej ciebie zaczło ôroz tak zawodzać życie po ciymoku? Pamiyntosz, co po ciymoku tyż idzie robić fajne rzeczy? (chichro sie frechownie)

KAROLINKA: 

               Dej pokōj, niy bydź szwajn! Bo jak pōda weg, to sie już niy wrōca i terozki ani flaszka z winym ci niy pomoże!

STARZYK: 

            Lepij tukej siedzieć po ciymoku, jakby wos miōł na wiyrchu chycić Srogi Maras abo zombioki! Beztóż żodyn niy śmiy iś nazod na wiyrch. Pamiyntōm, pora lot tymu bōł taki istny, godali mu Erwin. Padoł, co ôn pōdzie na wiyrch, coby wejrzeć, eli tyn Maras i zombioki durś hań sōm. I co? Jak poszoł, tak już nazod niy prziszoł. No to wiadomo, fto go zeżar, pra? A terozki sie niy gorszcie, jo ida do haźla, bo mie zaczło morzić ôd tyj godki ô zombiokach... (STARZYK idzie weg)

KARLIK: 

          Oupa! Haziel mocie po drugij stronie! Pierōnie, ôn zaś idzie do mojij izby. Ja, w drugo strona, terozki dobrze idziecie! Jo rozumia, co sam je kożdy ślepy, nale by yntliś spamiyntoł, kaj je kero izba. No, Karolina, terozki sōm my same… Mogymy pozoly…

KAROLINKA:

                  Ja, ja, mogymy sie pouczyć. Jo ci powiym, co jeszcze było we szkole.

KARLIK: 

             Dej mi pokōj ze szkołōm. Tyś je za gryfno, coby godać ô studiach.

KAROLINKA: 

                Skōnd wiysz, eli żech je gryfno, kej mie ani niy poradzisz do porzōndku zoboczyć?

KARLIK: 

              No, dyć poradza wymacać, pra?

KAROLINKA: 

                Karlik, bier te rynce!

KARLIK: 

           Jerōnie, to skōnd jo mom wiedzieć, eli żeś je gryfno, eli niy? Te, Karolina? Jak chcesz, to mogymy pojechać na wiyrch na chwila. Możno my niy sōm jeszcze take blank ślepe i poradzymy cosik zoboczyć?

KAROLINKA: 

              Niy wygupiej sie! Dyć na wiyrchu rōmplujōm te zombioki i napasztujōm ludzi! Niy słyszoł żeś twojigo starzyka godać ô tym Erwinie?

KARLIK: 

         Wiysz co, jo sie niy boja zombiokōw ani żodnego inkszego pierōństwa. Jak chlastna bez ta gupio gymba, to ino roz!

KAROLINKA (kuko ku niymu zdziwowano): 

                  Ty naprowdy godosz? Richtiś byś mie wziōn na wiyrch pokozać, jak tam je?

KARLIK: 

           Pōdź, czego sie bydziesz boć? Ino na chwila. Niy bydymy nikaj łazić fōrt daleko, a jak ino zoboczymy zombiokōw, to zaroz gibko pitnymy nazod na gruba!

KAROLINKA: 

               Jezderkusie, jak Krista i Truda sie dowiedzōm, na co my sie ôpowożyli…

KARLIK: 

          …to kożdo ci bydzie zowiścić takigo szaca, jak jo! Dej, pokoża ci, tukej je tako staro szola, kero nos wyhanguje na wiyrch. Nojprzōd jo ciebie wyhanguja, a wtynczos, jak bydziesz na wiyrchu, to ty mie…
KARLIK biere KAROLINKI za rynka, coby jōm zasmyczyć za kulisy. Ślyźli ze biny, a za chwila wlyźli nazod ôd drugij strony. Terozki już niy ma ciyma. Kożde z nich tyż idzie choby zombie, z wystoparczonymi rynkami, bo klara świyci im prawie w ôczy.
KAROLINKA: 

                Jezderkusie, my sōm richtiś na wiyrchu! Karlik, jo nic niy widza! To skuli tego marasu we lufcie, ja? Tego smoga, ô kerym godali twōj starzyk?

KARLIK: 

             Niy wiym, tyż mōm zawarte ôczy. Nale żodyn luft mie we chyrtoniu niy szkrobie, a ciebie? Karolina? A możno tyn Erwin miōł recht? Możno tukej już niy ma tego Marasu?

KAROLINKA (z zawartymi ôczami ciśnie weg ku kulisōm): 

             Padosz, co terozki, kej cōłko ludzkość wykludziła sie na gruby, Srogi Maras poszoł kajś weg? Ty wiysz, co by to mogło znaczyć? Możno my już niy muszymy siedzieć po ciymoku na dole? Możno już mogymy prziś nazod na wiyrch? Wiysz, kożdy z nos… (złazi z biny)

KARLIK: 

           Karolina? Karolina, kajś ty je? Karolina, przed chwilōm jeszczech cie słyszoł godać, a terozki żeś mi sie straciła! Karolina! Jerōnie! Zombioki wziynły Karoliny! (ôtwiyro pomału ôczy, niy widzi jij, wylynkany leci weg z biny)

                                                                   BINA DRUGO
Nazod na grubie. Zaś je ciyma. STARZYK włazi na bina.
STARZYK: 

            Kaj je tyn haziel pierōński? A, tukej. (siado nazod na zeslu, ôdpino posek ôd galot)

KARLIK (wlatuje wylynkany, godo gibko): 

           Oupa! Sōm żeście tukej?!

STARZYK: 

            Ty ôchyntolu, po jakiymu ty mi włazisz sam do haźla bez klupanio? Stary chop już niy śmiy mieć ani trocha prywatności?!

KARLIK: 

           Co wy fulocie, dyć to je naszo izba, a niy haziel! Kaj wyście sōm? Siedzicie na waszym zeslu, ja? Suchejcie, jako utrop… (wonio) Oupa, eli wyście cosik sam niy napochali?

STARZYK: 

          Niy, niy, dobrze, synek, coś mi pedzioł, kaj jo je. W sama pora. Coroz ciynżyj mom sie ôstatnio pomiarkować po ciymoku co je kaj.

KARLIK: 

         Oupa, jo potrzebuja waszyj pomocy! Zombioki ukradli Karoliny!

STARZYK: 

          Kaj zombioki? Jake zombioki? Tukej? U nos? Sam na gruba ślyźli? Karlik! Eli tyś jom wziōn na wiyrch…

KARLIK: 

        Ja, nale ôna sama chciała. Terozki to je egal, musicie mi pedzieć…. Oupa, a wy mocie ôbleczone galoty?

STARZYK (gibko ôblyko galoty): 

          Ja, mōm ôbleczone galoty. Godej, co z tōm twojōm libstōm!

KARLIK: 

         My ino na chwila poszli na wiyrch, coby zoboczyć, eli tyn Maras durś tam je! Wylyźli my ze szole i ôroz ôna mi sie kajś stra... Oupa, niy cygońcie mie! Jo wos słysza dziepiyro terozki ôblykać galoty! Psinco wom powiym, jak niy bydziecie mieć galotōw ôbleczonych!

STARZYK: 

            Dej pokōj mojim galotōm! Jużech je poôblykoł nazod. Godej mi terozki ô tych zombiokach!

KARLIK: 

        Co mōm wom jeszcze wiyncyj pedzieć? Tukej je psinco do godanio, muszymy jōm jakoś wyretować! Wyście sōm stare, na zicher wiycie, co sie robi, kej kogoś zombioki weznōm!

STARZYK:  

              Poczkej, jo kajś sam mōm tako fest staro i fest mōndro ksionżka, ino musza jōm znojść.

KARLIK: 

             Ksiōnżka?! Na pierōn wom ksiōnżka? Dyć terozki żodyn niy czyto, bo po ciymoku sie niy do zouwizou. Co jo mōm, wziōnć ta ksiōnżka i chlastnōnć niōm takigo zombioka bez pysk, kej ku mie przidzie?

STARZYK: 

            Ta ksiōnżka czytoł mój starzyk i ôn mi pedzioł, ô czym ôna je. Poczkej, poczkej… (sznupie we kofrze) Ja, wierza, co to bydzie ta. Czekej, ino sie spōmna, jak to sie mianuje. Aha, już pamiyntōm. Gustaw Morcinek: „Łysek z pokładu Idy”. Morcinek to bōł chop, kery to napisoł.

KARLIK: 

            Ja? I ô czym to je?

STARZYK: 

           To je ksiōnżka ô kōniu.

KARLIK: 

         Na pierōn nom ksiōnżka ô kōniu?! Jo potrzebuja cosik, kaj bydzie pisać, jak mōm znojś Karoliny! Fto wiy, eli te ôszkliwe zombioki już boroczki downo niy zeżarły?

STARZYK: 

           Posuchej. Mōj starzyk pedzieli mi, co tyn kōń mo tako epno moc. Jak ino ôn wejrzy na takigo zombioka, to taki zombiok zaroz sie spoli. Choby takimi laserowymi promiyniami szczyloł. Beztōż ôn mo durś klapki na ôczach, coby żodnego bez cufal niy spolił. Pamiyntōm starzyka pokozywać mi taki ôbrozek ôd tego kōnia z tymi klapkami na ôczach.

KARLIK: 

          A wy mi tukej nudli niy wiyszocie? Kōń, kery szczylo laserowymi promiyniami z ôczōw i poli zombioki? I tyn Morcinek ô tym pisoł tela lot do zadku? Dyć wtynczos ône jeszcze ani niy wiydzieli, co to tak po prowdzie je tyn „zombiok”. Na zicher ta ksiōnżka niy ma ô czymś blank inkszym? Możno wom sie pokićkało, co wom godali?

STARZYK (znerwowany): 

            Ciebie sie zdowo, żech jo to znokwił? To je wszysko prowda, sam mosz to ôpisane. Jakby my tukej niy musieli siedzieć po ciymoku, tobyś sie sōm poczytoł. I nawet ôbrozek ôd tego kōnia bych ci pokozoł! Jerōna, ôn pado, co jo żech to znokwił! By mi musiało richtiś piznōnć na dekel, cobych miōł znokwiać take gupoty!

KARLIK: 

          Niy gorszcie sie. Poczkejcie, kaj je tyn pokład Idy? A, już wiym! Jak godocie, że hań je taki kōń, to jo już mōm plan! Musza iś i zasmyczyć tego Łyska na wiyrch, coby sie prać ze zombiokami i znojś Karoliny. Chned byda nazod i zoboczycie, co wom tukej przismycza i ônego, i Karoliny tyż! (leci weg)

STARZYK: 

         Poszoł! Sztyry dni już bydzie, jak sie kajś smyko po grubie. Pierōn wiy, eli jeszcze kejś przidzie nazod. Dobry synek bōł z tego Karlika, chocioż trocha pitomy… Ciynżko miōł, nale czuja, co yntliś znojdzie to, czego szuko.

                                                             BINA TRZECIO 
Łysek z pokładu Idy w zonenbrylach siedzi po ciymoku na ryczce i kurzy cygareta. Włazi KARLIK.
KARLIK: 

             Dobry! Szukōm pokładu Idy!

ŁYSEK: 

          Tukej je pokład Idy, a co?

KARLIK: 

            A wiycie kaj znojda tego Glacoka?

ŁYSEK: 

            Glacoka?

KARLIK: 

           Ja, tego, co Morcinek ô nim ta ksiōnżka napisoł. Niy, poczkejcie, niy Glacoka, pokićkało mi sie. Jak jymu to było… Aha, znocie Łyska?

ŁYSEK: 

        Fto wiy? Możno to je jo?

KARLIK: 

         Wyście sōm Łysek z pokładu Idy?

ŁYSEK: 

         Możno ja, a możno niy. A po jakiymu sie tak dziwujecie?

KARLIK: 

         Dyć przeca wyście niy sōm kōń.

ŁYSEK: 

          Możno żech je kōń, a możno niy. Widzieliście kejś kōnia?

KARLIK: 

        Kaj bych miōł widzieć? Dyć jo bez cōłke żywobycie siedza tukej po ciymoku na grubie.

ŁYSEK: 

         No to kej żeście ani niy widzieli kōnia, to po jakiymu padocie, żech jo niy je kōń?

KARLIK: 

        Dyć kōń niy poradzi godać, a wy do mie godocie.

ŁYSEK: 

         Ach, zou. To jakbych przestoł godać, tobych był kōń, ja?

KARLIK: 

        No, ja. To tak choby zy mnōm: je żech Ślōnzok, beztōż, że godōm po ślōnsku. A wy chyba niy bydziecie kōń, ino tyż Ślōnzok. Tak mi sie zdowo. Nale jo wola, jak godocie, niż mielibyście niy godać. Rozchodzi sie ô to, cobyście mi pedzieli, kaj znojda moja libsta. To znaczy, jo niy szukōm libsty, jo już mōm, ino mi sie straciła. Łōńskigo tydnia wylyźli my na chwila na wiyrch i wtynczos jakiś zombiok jōm wziōn i porwoł. Panie Łysek, sōm żeście tam? Jerōnie, coście ôroz tak ucichli? Po jakiymu psinco godocie? Aha, terozki niy bydziecie do mie nic godać, coby mi udowodnić, żeście sōm richtiś kōń, ja? Dobre. Jak żeście sōm richtiś kōń, to rozumia, co bydzie wom egal, jak wom wleza na pukel.

ŁYSEK (znerwowany): 

          Dej pozór, cobych jo ci niy wloz na pukel, bo sie zynkniesz!

KARLIK: 

        A, godocie zaś do mie! Gut! No to godejcie mi, co jo mōm terozki zrobić. Mój starzyk majōm ta ksiōnżka ô wos, w keryj pisze, co wyście sōm jedyny, kery sie niy lynko tych zombiokōw… Skuli tego jo wos szukoł. Musicie iś zy mnōm na wiyrch, cobyście mi pomogli znojś moja libsta.

ŁYSEK: 

        Gryfno?

KARLIK: 

          Fto? Karolina? Ciynżko pedzieć, dyć tukej durś ciyma.

ŁYSEK: 

         Padosz, coś jōm wziōn na wiyrch, toś widzioł.

KARLIK: 

        Katać żech miōł co widzieć? Durś my mieli ôczy zawarte, skuli Srogigo Marasu.

ŁYSEK: 

        Skōnd wiysz, eli hań je Maras, kej żeś miōł zawarte ôczy? Dobra, pōdź zy mnōm. Cosik ci pokoża. Bier sie, idymy na wiyrch znojś twoja libsta.
KARLIK: 

         A jak trefiemy jakichś zombiokōw, to ich spolicie, ja? To je prowda, co ô wos w tyj ksiōnżce pisali?
ŁYSEK: 

           A co pisali?
KARLIK: 

           Że styknie, cobyście ino dźwigli te klapki, kere mocie na ôczach i wejrzeli na takigo zombioka, coby go spolić?

ŁYSEK (zdziwowany seblyko swoje zonynbryle, kuko na nie): 

           Dobra, pōdź na wiyrch, sōm zoboczysz. Hań je tako staro szola, nojprzōd jo ciebie wyhanguja, a wtynczos ty mie…
ŁYSEK i KARLIK idōm weg z biny i za chwila włażōm nazod, nale terozki sōm już na wiyrchu. Świyci klara.
ŁYSEK: 

       No i kaj mosz te zombioki?

KARLIK: 

        Zombioki!?? Kaj? Jerōna, to musicie je spolić! Jo nic niy widza!

ŁYSEK: 

        Psinco widzisz, bo mosz durś ôczy zawarte.

KARLIK: 

      Ale nic mi niy bydzie, jak je ôtworza? A tyn Maras…? (ôtwiyro ôczy) Jerōnie… Jo widza. Jo normalnie widza, a wy? To bōła prowda, co godoł tyn Erwin! Niy ma już tukej Marasu?

ŁYSEK: 

          A fto by miōł narobić tela tego Marasu, co? Dyć bezma kożdy siedzi na grubie.

KARLIK: 

         Jezderkusie… Słońce… Luft… Trowa… A te modre to bydzie woda, ja? I jo wos tyż widza, panie Łysek! I jo to wiedzioł!!! Wyście jednak niy sōm kōń!

KAROLINKA (włazi na bina i idzie ku nim z wystoparczonymi rynkami choby zombie): 

        Karlik? Tyś to je? Karlik, mie sie zdowo, żech jo cie prawie słyszała godać…

KARLIK (chowie sie za Łyska): 

         Jerōna! To je ôna! To bōła moja libsta! Terozki ôna je tyż zombie! Spolcie jōm, panie Łysek! Gibko!

KAROLINKA: 

         Co ty fandzolisz? Jo niy je żodne zombie! Karlik, kajś ty bōł tela czasu?!

KARLIK: 

          Niy cygoń! Jo cie widza, łazisz choby zombioki! Tyś je zombie, a niy moja libsta!

KAROLINKA: 

        Ciebie richtiś piere na dekel! Normalnie łaża, coby sie niy ôbalić. Dyć niy śmia ani ôczōw ôtworzyć skuli tego Marasu!

ŁYSEK: 

         Przestońcie sie loć żurym! Mogecie ôba ôtworzyć ôczy! Niy ma żodnego Marasu. Downo już go niy ma. Maras robiōm ludzie. Kej kożdy wykludził sie na dōł na gruba, niy ma tukej żodnego, coby marasił!

KARLIK: 

           Karolina, jo ci przedstowiom, tyn chop to je Łysek ze pokładu Idy. Mōj przewodnik! Starzyk mi ô nim godali. Taki jedyn chop, wiysz, taki Morcinek, to ô nim nawet ksiōnżka napisoł! Pon Łysek majōm tako moc, co poradzōm ôczami spolić zombioka.

ŁYSEK: 

          Zombiokōw tyż niy ma i niy było. Jo przinojmnij ciyngiym jeżdża na wiyrch i żodnego żech niy trefił! (seblyko zonynbryle)

KARLIK (wylynkany): 

            Karolina, pitej, bo ôn cie bez cufal spoli ôczami!

ŁYSEK: 

            Żodnego niy spola! To sōm normalne zonynbryle! Niy pola ôczami zombiokōw, bo ich niy ma! Poradzisz to spokopić? Srogigo Marasu tyż już niy ma! To je cy-gań-stwo! Roztomajte wichlyrze wiyszajōm wom nudle, a wy ich suchocie i siedzicie hań na dole po ciymoku.

KARLIK: 

         To wyście durś wiedzieli i żodnymu żeście niy pedzieli? Jerōna… Jo sie czuja, choby mie cōłke życie ftoś za bozna robił. Tako pierōnowo konspiracjo…

ŁYSEK: 

       A po jakiymu bych miōł wom cosik godać? Zaś byście sie nazod skludzili na wiyrch. Nastawialibyście chaupōw a piecōw, w kerych zaś byście, frechowne szpyndlikorze, hajcowali hasiym. Nakupowalibyście autōw, kerymi byście karusili do roboty, kej na kole byście gibcij zajechali. A za pora lot narobilibyście nazod we lufcie takigo samego marasu, jak piyrwyj! A terozki? Terozki tukej je dziepiyro gryfnie. Jo biera i jada roz w tydniu na wiyrch, coby sie trefić z mojim kamratym Erwinym, kery już downo tymu sie pokapowoł jako je prowda.

KAROLINKA: 

            Erwin… Tyn, ô kerym godali twōj starzyk. To jego jednak niy zeżarły zombioki…

ŁYSEK: 

       Jużech wom to tuplikowoł, niy wiym czego niy poradzicie spokopić. Niy ma żodnych zombiokōw, a smog i maras straciły sie, kej ludzie wykludzili sie na gruby. To te gupki na dole znokwili cōłko ta teoryjo ô Marasie i zombiokach.

KARLIK: 

         Nale po jakiymu mieliby to znokwiać? Dyć kożdy hań na grubie ciyngiym wajo, coby woloł żyć tukej na wiyrchu, kaj je słońce, trowa, woda, luft i kaj cosik przinojmnij widać… Kożdy by chcioł, ino niy szło. Skuli tego Marasu i zombiokōw niy szło!

ŁYSEK: 

         Taki stary, a taki gupi… Jeszcześ sie niy pokapowoł, co niy kożdy, kery wajo, chciołby tak naprowdy cosik zmiynić? Ludzie wolōm, coby wszysko ôstało po starymu. Możno im to i zawodzo, nale żodyn niy ma rod, kej trza cosik napoczōnć ôd nowa.

KAROLINKA (zolytnie): 

            Jezderkusie, panie Łysek, wyście sōm take mōndre… Choby jakiś filozof…

KARLIK (po cichu do nij): 

          Dej mu pokōj, dyć to niy ma ani normalny chop. Tak po prowdzie to je kōń! No, co sie tak dziwujesz? Dyć niy wiysz, jak taki kōń wyglōndo! Widziałaś kej kōnia?

KAROLINKA: 

             Nale ôn godo normalnie po ludzku… Znaczy sie po ślōnsku godo…

KARLIK: 

           No i co z tego, że godo? Jakby przestoł, toby sie z niego zrobił kōń? Panie Łysek! A docie nom zwola, coby my pedzieli ô tyj waszyj epnyj tajymnicy mojymu starzykowi? Tyn borok cōłke żywobycie czeko, coby kejś yntliś zaś na wiyrch pojechać.

ŁYSEK: 

          Toć, godejcie komu ino chcecie. I tak wiym, co ôstaniecie tam, kaj żeście sōm.

KARLIK: 

        Co wy godocie! Terozki, kej już wiymy, co idzie żyć inakszyj, na zicher sie przekludzymy na wiyrch! Fto by niy chcioł?

KARLIK i KAROLINKA cisnōm weg z biny, ŁYSEK godo terozki do kogoś na widowni, kerego niy widać: 

       Te, Erwin! Tyś widzioł tego mamlasa, z kerym żech prawie godoł? To już bydzie czworty bez ôstatnie trzi tydnie. Mie to sie widzi, co terozki to coroz to bardzij pitome ludzie sie tukej hangujōm na wiyrch. Ja, mosz recht! Ino bez cufal! Jo sie wetna, co tego mamlasa już tukej tyż wiyncyj niy ôbejrzymy. Pociśnie nazod z tōm swojōm libstōm, do swojigo starzyka i przepōmni ô tym, co tukej widzioł. Możno sie mu roz za kej cosik spōmni, nale to ino po pijoku. Sztyjc bydzie żył, jak piyrwyj i wajoł, co mu je źle po ciymoku na tyj grubie. E, szkoda godki, Erwin, tela ci powiym. Mosz, chopie, jake piwo? Pōdź, napijymy sie. Te, Erwin! A ô co sie rozchodzi z tōm ksiōnżkom, ô keryj godoł tyn karlus? Tyś słyszoł ô takij ksiōnżce? Niy godej! Mosz to w doma?! I to je richtiś ô kōniu, kery poli zombiokōw ôczami? Musisz mi to ino pokozać! Co te pisorze znokwiali piyrwyj…

